
					ఈ పుట అచ్చుదిద్దబడ్డది

తలలు బాహువులు నిద్దనుజాధిపతికి - మొలచునో క్రమ్మఱ మొలవకమున్నె;

యెడపక బ్రహ్మాస్త్ర మేసి యీనీచుఁ - బడవైతు కాక! దోర్బలశక్తి మెఱసి"

యనవుడు విని రాముఁ డభిరామబలుఁడు - వినుతవిక్రమభుజావిభవనిర్భరుఁడు

విదితమౌ శస్త్రాస్త్రవేది గావునను - నిది వేళ బ్రహ్మాస్త్ర మెత్తంగ ననుచు

భూదేవదేవతపోధనువేద - వైదికకర్మప్రవర్తనఁ దలఁచి7730

తనప్రతాపంబును దర్పంబు మెఱసి - ధనువు మోయించుచు ధరణి గంపింపఁ

గౌశికకృతమైన క్రతువేళఁ దనకుఁ - గౌశికుఁ డిచ్చిన గైకొన్నయట్టి

యక్షయబ్రహ్మాస్త్ర మప్పుడు దలఁచి - దక్షత వేదమంత్రములతోఁ బుచ్చి

తిరముగా నరివోసి తెగ నిండఁ దిగిచి - పరఁగఁ బ్రత్యాలీఢపాదుఁడై నిలిచి

దేవేంద్రుఁ డాదిగా దివిజు లుప్పొంగ - దేవారి యురముపై దృష్టి సంధించి

యేసె నేయుటయుఁ బెల్లేచి యాబాణ - మాసురాలోకకీలాభీల మగుచు

వసువులు కెలఁకుల వనజాతమిత్ర - వసువు లగ్రంబున వసురత్నతతులు

పిఱుఁదుముందఱ మహాపృథులమారుతము - గరుల నుజ్జ్వలదివ్యకళ లెల్ల కడల

సహజంబులై పేర్చి సంతతామోఘ - మహితమై దేదీప్యమానమై సకల

శాఖామృగాభీష్టసఫలమై చతుర - లేఖావలోకనాలీఢమై నిగిడి
7740

నిలువక విలయాభ్రనిర్ఘోషఘోష - ములు పర్వ రాక్షసముఖ్యులు బెదర

జయజయధ్వనులతోఁ జదలు గ్రక్కదల - రయమున రావణోరస్థలి గాడి




రావణుఁడు బ్రహ్మాస్త్రముచే మడియుట


యయ్యింద్రయమవరుణాదులచేత - వ్రయ్య నీమర్మము ల్వ్రచ్చి రావణుని

ప్రాణము ల్గొని యుచ్చి పాఱి యాదివ్య - బాణంబు వెస మహీభాగంబు గాడి

నీకూఁతుఁ జెఱఁబెట్టి నీచభావమునఁ - గైకొనఁ దలఁచిన ఖలుని ప్రాణములు

కైకొంటి నే నని కదిసి భూస్థలికిఁ - బ్రాకటంబుగఁ జెప్పఁ బఱచెనో యనఁగ,

మహి గాడి పఱతెంచి మగిడి రాఘవుని - మహితతూణీర మున్మదవృత్తిఁ జొచ్చె;

నలి బ్రహ్మమనుమని నాటి చంపుటకుఁ - గలిగినదోషంబు గడతేర్చుకొనఁగ

నేచందమున నెందు నితరంబు లేమి - చూచి రాఘవుమర్వు సొచ్చెనో యనఁగ,

రాఘవాస్త్రాక్షతరక్తాంబుధార - లోఘంబులై పర్వ నొరయుచు వచ్చి
7750

కులిశధారాహతిఁ గుంభిని గూలు - కులశైలమును బోలెఁ గూలె రావణుఁడు

ఆదైత్యభూరిదేహాతిపాతమున - భూదేవి యప్పు డద్భుతముగాఁ గ్రుంగెఁ;

గ్రుంగె శైలంబులు గ్రుంగె దిక్కరులు - గ్రుంగె భుజంగంబు గ్రుంగెఁ గూర్మంబు

తలఁకిరి సప్తపాతాళవల్లభులు - దలఁకిరి హతశేషదనుజపుంగవులు

గిరిచరు లార్చిరి కీర్తించి రమర - వరులు కిన్నరులు దిగ్వరులు ఖేచరులు

ఆరఘురాముపై నప్సరస్త్రీలు - బోరనఁ గురిసిరి పుష్పవర్షములు;

"https://te.wikisource.org/w/index.php?title=పుట:Ranganatha_Ramayanamu.pdf/530&oldid=432946" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 4 మార్చి 2024న 23:58కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

